
						વિકિસ્રોતમાંથી

					

					


					
					
					આ પાનું પ્રમાણિત થઈ ગયું છે.


પણ સુખભરી બાલ્યાવસ્થા વહી ગઈ છે, અને

મધુસમય શી યુવા તેના શરીર પરે ઝૂમે!






શિખરિણી





ન કિન્તુ પુષ્પો સૌ મધુસમયમાં પૂર્ણ ખીલતાં,

ખીલેલાં પુષ્પો એ નવ સહુ મળે કંટક વિના;

વસન્તે ના આવે અનિલલહરી શીતલ સદા,

બધાં માધુર્યો ના મધુસમયમાં સાથ મળતાં!






(?)





ખીલતી કળી આ – તે પાસે કો’ મધુપ હતો ભમ્યો,

ભમી ઊડી ગયો? ના, એ ચોંટ્યો દિલે રસ લૂંટવા;

નજર પણ ત્યાં લાગી લાગી નવું કંઈ લાધતાં,

નયન શીખતાં હાસ્યો તે તો સબાષ્પ બની ગયાં!






શાર્દૂલવિક્રીડિત





ને એ દંશ રહી ગયો ખટકતો હૈયા પરે હેતનો,

તેના કોમલ ઝેરથી જગતની ઝેરી હવા એ થઈ,

વીણાના સ્વરમાં અને અધરના ઉચ્ચાર ને કંપમાં

જ્યાં ત્યાં અંગ પરે અને નસ મહીં એ ઝેર વ્યાપી ગયું!






શિખરિણી





વસન્તે વાયુની જરૂર લહરી ઉષ્ણ વહતી,

ખીલેલાં પુષ્પો કૈં જરદ કરી નાખી વિહરતી;

અરે! આ લ્હેરી કો કરી ગઈ જરી સ્પર્શ કળીને,

કદી ખીલે ત્હોયે મરણવત્ તે ઝિંદગી બને!






હરિણી





પણ લહરી આ આશા આપી ગઈ હસતી વહી,

નજર હતી જે વૃક્ષે પુષ્પે લઈ દૂર તે ગઈ;

હૃદય ઊલટ્યું ! વેળા મીઠી ગઈ પલટી અરે!

પણ ન સમજે હૈયું! તેમાં વિકાર થયેલ તે!






***






શાર્દૂલવિક્રીડિત





વર્ષો કૈંકથી એકલી વન મહીં કન્યા સદા આવતી,

સાથે પુષ્પ લઈ ઘણાં નિજ ગૃહે પાછી જતી હર્ષથી;

આનન્દે ભર મસ્ત નાદ કરતી વીણા અહીં સર્વદા,

કંઠેથી પણ એ જ જાદુ ઝરતું એકાન્ત આ સ્થાનમાં!






શાર્દૂલવિક્રીડિત





મીઠી ધૂન મચેલી એક દિવસે જ્યારે હતી ગાનની,

પૂર્વે લાલ ઊગ્યો હતો રવિ અને ચોમેર લાલી હતી;

પક્ષી કોઈની ચીસ ત્યાં દુઃખભરી કન્યા સુણીને ઊઠી;

મૂકી બીન શીલા પરે ત્વરિત તે પહોંચી કિનારે ઊભી.




કલાપીનો કેકારવ/૧૨૦

